
   1. Իրավական ակտերի նախագծերի ընդունման անհրաժեշտությունը.
   Նախագծի մշակման անհրաժեշտությունը պայմանավորված է «Հանրության գերակա շահերի ապահովման նպատակով սեփականության օտարման մասին» օրենքում փոփոխություններ և լրացումներ կատարելու մասին» 2026 թվականի փետրվարի 11-ի ՀՕ-28-Ն օրենքի պահանջների կատարումն ապահովելու, ինչպես նաև ՀՀ վարչապետի 2026 թվականի մայիսի 7-ի N 416-Ա որոշմամբ հաստատված հավելվածի 7-րդ կետով նախատեսված միջոցառման իրականացումը ապահովելու անհրաժեշտությամբ։
   Նախագծով առաջարկվում է լրացումներ կատարել ՀՀ կառավարության 2022 թվականի օգոստոսի 24-ի N 1355-Ն որոշմամբ հաստատված գնահատման ստանդարտներում՝ առանձնացնելով հանրության գերակա շահերի ապահովման նպատակով օտարվող սեփականության գնահատման առանձնահատկությունները։
   2. Կարգավորման հարաբերությունների ներկա վիճակը և առկա խնդիրները.
   Գործող կարգավորումների պայմաններում հանրության գերակա շահերի ապահովման նպատակով օտարվող գույքի դիմաց փոխհատուցման չափի որոշման հիմքում դրվում է գույքի շուկայական արժեքը։ Սակայն գործող գնահատման ստանդարտներում հանրության գերակա շահերի ապահովման նպատակով օտարվող սեփականության գնահատման համար առանձին, ամբողջական և հստակ մեթոդաբանություն սահմանված չէ։
   Միաժամանակ, օտարման ենթակա սեփականության նկարագրության արձանագրությունը հանդիսանում է գնահատման համար էական նշանակություն ունեցող փաստաթուղթ, քանի որ դրա հիման վրա են ձևավորվում գնահատման համար անհրաժեշտ ելակետային տվյալները։ Գործնականում խնդրահարույց է այն, որ գնահատման ստանդարտներում հստակորեն տարանջատված չեն հանրության գերակա շահի հիմքով օտարման դեպքերում տեղազննության արդյունքների ձևակերպման, գնահատման մոտեցումների կիրառման, գույքային իրավունքների ազդեցության, հողամասի, շենք-շինությունների, ծառերի և մշակաբույսերի գնահատման առանձնահատկությունները։
   Այս պայմաններում անհրաժեշտություն է առաջացել գնահատման ստանդարտներում ամրագրել հատուկ կարգավորումներ, որոնք կապահովեն հանրության գերակա շահերի ապահովման նպատակով օտարվող գույքի գնահատման միասնական, թափանցիկ և իրավական որոշակիության պահանջներին համապատասխան իրականացումը։
   3. Իրավական ակտի ընդունման արդյունքում ակնկալվող արդյունքը. 
   Նախագծի ընդունման արդյունքում Գնահատման ստանդարտներում կսահմանվեն հանրության գերակա շահերի ապահովման նպատակով օտարվող սեփականության գնահատման առանձնահատուկ կանոններ։ Նախագծի ընդունմամբ կբարձրանա հանրության գերակա շահերի ապահովման նպատակով օտարվող գույքի գնահատման գործընթացի կանխատեսելիությունը, կնվազեն գնահատման արդյունքների վերաբերյալ տարակարծությունները, ինչպես նաև կապահովվի արդար փոխհատուցման սկզբունքի առավել արդյունավետ իրացումը։
   4. Նախագծի ընդունումը պետական բյուջեի եկամուտներում և ծախսերում փոփոխություններ չի առաջացնում: 
   5. Նախագիծը մշակվել է Կադաստրի կոմիտեի կողմից:
[bookmark: _heading=h.gjdgxs]   6. Կապը ռազմավարական փաստաթղթերի հետ. 
   Նախագծերի ընդունումը բխում է «Մարդու իրավունքների պաշտպանության ազգային ռազմավարությունը և դրանից բխող 2020-2022 թվականների և 2023-2025 թվականների գործողությունների ծրագրերը հաստատելու մասին» 
ՀՀ կառավարության 2019 դեկտեմբերի 26-ի թիվ 1978-Լ որոշման 1-ին կետի 1-ին եթակետով հաստատված N 1 հավելվածի 2.6-րդ կետից և նույն որոշման 1-ին կետի 
3-րդ եթակետով հաստատված N 3 հավելվածի 3.14.-րդ գործողության կատարման անհրաժեշտությունից, ուստի Նախագծով Գնահատման ստանդարտներում սահմանվում են հանրության գերակա շահերի ապահովման նպատակով օտարվող սեփականության գնահատման առանձնահատուկ կանոններ՝ գնահատման գործընթացի կանխատեսելիությունը բարձրացնելու և արդար փոխհատուցման սկզբունքի առավել արդյունավետ իրացումն ապահովելու նպատակով։

